	ՀԻՄՆԱՎՈՐՈՒՄ
«Հայաստանի Հանրապետության կառավարության 2014 թվականի հուլիսի 3-ի N 737-Ն որոշման մեջ լրացումներ կատարելու մասին» Հայաստանի Հանրապետության կառավարության որոշման նախագծի ընդունման անհրաժեշտության

	1.
	Ընթացիկ իրավիճակը և իրավական ակտի ընդունման անհրաժեշտությունը

	
	«Քաղաքացիական պաշտպանության ստորաբաժանումների մասին» Հայաստանի Հանրապետության օրենքում փոփոխություններ և լրացումներ կատարելու մասին» 2016 թվականի ապրիլի 7-ի ՀՕ-39-Ն, «Զենքի մասին» Հայաստանի Հանրապետության օրենքում լրացում և փոփոխություն կատարելու մասին» 2016 թվականի ապրիլի 7-ի ՀՕ-40-Ն, «Քաղաքացիական պաշտպանության մասին» Հայաստանի Հանրապետության օրենքում փոփոխություն կատարելու մասին» 2016 թվականի ապրիլի 7-ի ՀՕ-41-Ն, «Ռազմական դրության իրավական ռեժիմի մասին» Հայաստանի Հանրապետության օրենքում փոփոխություններ և լրացումներ կատարելու մասին» 2016 թվականի ապրիլի 7-ի ՀՕ-42-Ն, «Պաշտպանության մասին» Հայաստանի Հանրապետության օրենքում լրացումներ և փոփոխություններ կատարելու մասին» 2016 թվականի ապրիլի 7-ի ՀՕ-43-Ն, «Փրկարար ծառայության մասին» Հայաստանի Հանրապետության օրենքում լրացումներ և փոփոխություններ կատարելու մասին» 2016 թվականի ապրիլի 7-ի ՀՕ-44-Ն Հայաստանի Հանրապետության օրենքներով քաղաքացիական պաշտպանության բնագավառում լիազորված մարմնի խնդիրներին են դասվում` մասնակցությունը Հայաստանի Հանրապետության պաշտպանությանը, մասնակցությունը տարածքային պաշտպանությանը, այդ թվում` իր լիազորությունների շրջանակներում սահմանամերձ տարածքներում հակառակորդի դիվերսիոն-հետախուզական խմբերի դեմ պայքարին, մարտական գործողությունների և զենքի կիրառման հետևանքներից բնակչության պաշտպանությանը, կապտաժների, կամուրջների և այլ կարևորագույն նշանակության օբյեկտների պահպանությանը, խաղաղ ժամանակ տարածքային պաշտպանության համակարգի ձևավորումը` ռազմական գործողությունների ընթացքում Հայաստանի Հանրապետության զինված ուժերի և հակառակորդի անմիջական շփման գոտուց դուրս գտնվող Հայաստանի Հանրապետության տարածքի պաշտպանության նպատակով:
«Քաղաքացիական պաշտպանության ստորաբաժանումների մասին» Հայաստանի Հանրապետության օրենքում փոփոխություններ և լրացումներ կատարելու մասին» 2016 թվականի ապրիլի 7-ի ՀՕ-39-Ն և «Քաղաքացիական պաշտպանության մասին» Հայաստանի Հանրապետության օրենքում փոփոխություն կատարելու մասին» 2016 թվականի ապրիլի 7-ի ՀՕ-41-Ն Հայաստանի Հանրապետության օրենքներով քաղաքացիական պաշտպանության ստորաբաժանումներն ընդգրկվել և գործում են քաղաքացիական պաշտպանության բնագավառի պետական կառավարման լիազորված մարմնի կազմում, համարվում են մշտական պատրաստության ստորաբաժանումներ և նախատեսված են քաղաքացիական պաշտպանության միջոցառումների իրականացման համար, որոնց ղեկավարումն իրականացնում է լիազորված մարմնի ղեկավարը: Այսինքն, քաղաքացիական պաշտպանության ստորաբաժանումների կառավարման իրավասություններն օրենքով վերապահվել են Հայաստանի Հանրապետության արտակարգ իրավիճակների նախարարությանը: Քաղաքացիական պաշտպանության ստորաբաժանումները համալրվում են փրկարարական ծառայողներով, ռազմականացված կամ ոչ ռազմականացված պահակային ստորաբաժանումների քաղաքացիական անձնակազմով ու տեխնիկական սպասարկում իրականացնող անձանցով: Քաղաքացիական պաշտպանության ստորաբաժանումներում պահակային ծառայությունը  կազմակերպվում է նաև ռազմականացված կամ ոչ ռազմականացված պահակային ստորաբաժանումների` փրկարարական ծառայության մեջ չգտնվող անձանց միջոցով: Քաղաքացիական պաշտպանության ստորաբաժանումների համալրումը ռազմականացված կամ ոչ ռազմականացված պահակային ստորաբաժանումների քաղաքացիական անձնակազմով ու տեխնիկական սպասարկում իրականացնող անձանցով իրականացվում է «Փրկարար ծառայության մասին» Հայաստանի Հանրապետության օրենքով սահմանված կարգով:
«Փրկարար ծառայության մասին» Հայաստանի Հանրապետության օրենքի 108-րդ հոդվածի համաձայն` փրկարար ծառայությունում քաղաքացիական պաշտպանության ստորաբաժանումների ռազմականացված կամ ոչ ռազմականացված պահակային ստորաբաժանումների քաղաքացիական անձնակազմը և տեխնիկական սպասարկում իրականացնող անձնակազմը փրկարարական ծառայող չեն համարվում և աշխատանքի են ընդունվում Փրկարար ծառայության ղեկավարի կողմից` Հայաստանի Հանրապետության աշխատանքային օրենսդրությամբ սահմանված կարգով: Քաղաքացիական պաշտպանության ստորաբաժանումների ռազմականացված կամ ոչ ռազմականացված պահակային ստորաբաժանումների քաղաքացիական անձնակազմի և տեխնիկական սպասարկում իրականացնող անձանց վարձատրության չափերը սահմանում է կառավարությունը:

Հիմք ընդունելով Հայաստանի Հանրապետության կառավարության 2004 թվականի ապրիլի 8-ի «Հայաստանի Հանրապետության օրենքի, Հայաստանի Հանրապետության Ազգային ժողովի նորմատիվ որոշման, Հայաստանի Հանրապետության միջազգային պայմանագրի կիրարկումն ապահովող միջոցառումների մասին» N 541-Ն որոշման 1-ի կետի պահանջները՝ Հայաստանի Հանրապետության վարչապետի 2016 թվականի հունիսի 10-ի «Հայաստանի Հանրապետության մի շարք օրենքների կիրարկումն ապահովող միջոցառումների ցանկերը հաստատելու մասին» N 493-Ա որոշմամբ հաստատվել է  «Փրկարար ծառայության մասին» Հայաստանի Հանրապետության օրենքում լրացումներ և փոփոխություններ կատարելու մասին» Հայաստանի Հանրապետության օրենքի կիրարկումն ապահովող միջոցառումների ցանկը:

Հայաստանի Հանրապետության վարչապետի 2016 թվականի հունիսի 10-ի «Հայաստանի Հանրապետության մի շարք օրենքների կիրարկումն ապահովող միջոցառումների ցանկերը հաստատելու մասին» N 493-Ա որոշման N 5 հավելվածի 3-րդ կետով նախատեսվում է Հայաստանի Հանրապետության կառավարության աշխատակազմ ներկայացնել «Հայաստանի Հանրապետության կառավարության 2014 թվականի հուլիսի 3-ի N 737-Ն որոշման մեջ լրացումներ կատարելու մասին» Հայաստանի Հանրապետության կառավարության որոշման նախագիծը:
Հետևաբար, ներկայացվող Նախագծի ընդունման անհրաժեշտությունը բխում է Հայաստանի Հանրապետության վարչապետի 2016 թվականի հունիսի 10-ի «Հայաստանի Հանրապետության մի շարք օրենքների կիրարկումն ապահովող միջոցառումների ցանկերը հաստատելու մասին» N 493-Ա որոշման պահանջներից և պայմանավորված է քաղաքացիական պաշտպանության ստորաբաժանումների ռազմականացված կամ ոչ ռազմականացված պահակային ստորաբաժանումների քաղաքացիական անձնակազմի (աշխատակիցների) վարձատրության չափերը սահմանելու անհրաժեշտությամբ:

	2.
	Կարգավորման նպատակը և բնույթը

	
	Սույն նախագծով նախատեսվում է Հայաստանի Հանրապետության կառավարության 2014 թվականի հուլիսի 3-ի N 737-Ն որոշման մեջ կատարել համապատասխան լրացումներ, համաձայն որի` կսահմանվեն նորաստեղծ քաղաքացիական պաշտպանության ստորաբաժանումների ռազմականացված կամ ոչ ռազմականացված պահակային ստորաբաժանումների քաղաքացիական անձնակազմի (աշխատակիցների) վարձատրության չափերը:

	3.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Հայաստանի Հանրապետության արտակարգ իրավիճակների նախարարության կողմից:

	4.
	Ակնկալվող արդյունքը

	
	Նախագծի ընդունմամբ կապահովվեն Հայաստանի Հանրապետության վարչապետի 2016 թվականի հունիսի 10-ի «Հայաստանի Հանրապետության մի շարք օրենքների կիրարկումն ապահովող միջոցառումների ցանկերը հաստատելու մասին» N 493-Ա որոշման պահանջները, ինչպես նաև նոր իրավական ակտի ընդունման կապակցությամբ մինչև այդ ընդունված իրավական ակտերում անհրաժեշտ փոփոխություններ կամ լրացումներ կատարելու և ենթաօրենսդրական նորմատիվ իրավական ակտերի՝ օրենքներին համապատասխանելու սահմանադրական նորմի պահանջները:

	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	Սույն նախագծի ընդունմամբ այլ իրավական ակտերի ընդունման անհրաժեշտություն չի առաջանում:

Սույն նախագիծը համապատասխանում Հայաստանի Հանրապետության կողմից ստանձնած միջազգային պարտավորություններին:

	ՏԵՂԵԿԱՆՔ
Պետական բյուջեում կամ տեղական ինքնակառավարման մարմինների բյուջեների վրա ազդեցության

	
	Սույն որոշման նախագծի ընդունումը Հայաստանի Հանրապետության պետական բյուջեի եկամուտներում և ծախսերում ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում, քանի որ նախատեսվում է նորաստեղծ քաղաքացիական պաշտպանության ստորաբաժանումների ռազմականացված կամ ոչ ռազմականացված պահակային ստորաբաժանումները համալրել Հայաստանի Հանրապետության կառավարության կողմից սահմանված Հայաստանի Հանրապետության արտակարգ իրավիճակների նախարարության փրկարար ծառայության քաղաքացիական անձնակազմի թվաքանակի և Հայաստանի Հանրապետության արտակարգ իրավիճակների նախարարության ու իրավաբանական անձանց միջև կնքված պայմանագրերով սահմանված թվաքանակի շրջանակներում: Քաղաքացիական պաշտպանության ստորաբաժանումների ռազմականացված կամ ոչ ռազմականացված պահակային ստորաբաժանումների ֆինանսավորումն իրականացվում է Հայաստանի Հանրապետության պետական բյուջեով Հայաստանի Հանրապետության արտակարգ իրավիճակների նախարարությանը հատկացվող միջոցների հաշվին և Հայաստանի Հանրապետության արտակարգ իրավիճակների նախարարության ու իրավաբանական անձանց միջև կնքված պայմանագրերով հատկացվող միջոցների հաշվին:

Հետևաբար` նախատեսվում է քաղաքացիական անձնակազմի (աշխատակիցների) վարձատրությունն իրականացնել Հայաստանի Հանրապետության պետական բյուջեով Հայաստանի Հանրապետության արտակարգ իրավիճակների նախարարությանը հատկացված ընդհանուր միջոցների հաշվին:


